
NASIONAL KES POLITIK PENDIDIKAN WILAYAH

4 juta vaksin Pfizer EU habis disuntik
Luqman Arif Abdul Karim - Jun 23, 2021 @ 8:19pm
luqman.arif@bh.com.my

- Hiasan (FOTO NSTP)

KUALA LUMPUR: Semua vaksin Pfizer dari Kesatuan Eropah (EU) sudah
diberikan kepada penerima yang layak sejak Program Imunisasi COVID-19
Kebangsaan (PICK) dilaksanakan, 23 Februari lalu.

Penasihat Khas (Sains) kepada Menteri Sains, Teknologi dan Inovasi,
Khairy Jamaluddin, Prof Madya Dr Mohd Ghows Mohd Azzam, berkata
empat juta dos vaksin Pfizer itu dibeli oleh Malaysia, bukan
disumbangkan EU.

Beliau berkata, sebanyak 445,000 dos vaksin menerusi perolehan sama
dijadual tiba di Malaysia, mulai minggu ini.

"YB @guanenglim (Yang Berhormat Lim Guan Eng), semuanya di lengan
rakyat Malaysia. Setakat semalam, 6.3 juta dos sudah diberikan.

"Empat juta Pfizer yang dibeli sudah tiba, manakala 445,000 dos dijangka
sampai minggu ini dan minggu seterusnya, menjadikan semuanya
berjumlah 4.87 juta dos seperti diluluskan untuk dieksport.

"Sebanyak 828,000 dos AstraZeneca dari pelan peruntukan vaksin COVID-
19 global, COVAX pula diterima menerusi Pertubuhan Kesihatan Sedunia
(WHO) dan Tabung Kanak-kanak Pertubuhan Bangsa-bangsa Bersatu
(UNICEF)," katanya menerusi kenyataan di Twitter, hari ini.

Guan Eng yang juga Setiausaha Agung DAP, hari ini meminta penjelasan
Khairy mengenai status lima juta dos vaksin didakwa dihantar EU ke
Malaysia.

Duta EU ke Malaysia, Michalis Rokas, semalam dilaporkan berkata EU
setakat kelmarin meluluskan eksport lima juta dos vaksin Pfizer ke
Malaysia, seiring usaha kesatuan itu dalam membantu mempercepatkan
program suntikan pelalian dan mencapai imuniti kelompok.

Berdasarkan perangkaan sehingga 15 Jun lalu, sebanyak 4.87 juta dos
vaksin Pfizer sudah dieksport ke Malaysia, selain 560,000 dos
AstraZeneca menerusi COVAX.

Mohd Ghows menjelaskan, Malaysia tidak pernah menerima sebarang
peruntukan dos vaksin menerusi COVAX, kecuali AstraZeneca.

"Walaupun dapat daripada COVAX, kita masih perlu bayar, ia bukan
sumbangan," katanya.

